Улсын Их Хурлын 2014 оны намрын ээлжит чуулганы Төрийн байгуулалтын байнгын хороо, Нийгмийн бодлого, боловсрол, соёл, шинжлэх ухааны байнгын хорооны 2015 оны 2 дугаар сарын 12-ны өдөр /Пүрэв гараг/-ийн хамтарсан хуралдааны гар тэмдэглэл

Нийгмийн бодлого, боловсрол, соёл, шинлэх ухааны байнгын хорооны дарга, Улсын Их Хурлын гишүүн Д.Батцогт ирц, хэлэлцэх асуудлыг танилцуулж хамтарсан хуралдааныг даргалав.

Хуралдаан ирвэл зохих 37 гишүүнээс 19 гишүүн ирж, 51,4 хувийн ирцтэйгээр 10 цаг 52 минутад Төрийн ордны “Б” танхимд эхлэв.


Чөлөөтэй: С.Эрдэнэ. 
Өвчтэй: Н.Батцэрэг, Д.Лүндээжанцан, Ц.Дашдорж.


Тасалсан: Н.Алтанхуяг, Сүхбаатарын Батболд, С.Баярцогт, Ё.Отгонбаяр, О.Содбилэг,   Д.Хаянхярваа,  Д.Сарангэрэл, М.Энхболд.

Нэг. Монгол хэлний тухай хуулийн төсөл /эцсийн хэлэлцүүлэг/.
Хуралдаанд Төрийн хэлний зөвлөлийн ажлын албаны дарга Ж.Нэргүй оролцов.

Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх О.Баяраа, Төрийн байгуулалтын байнгын хорооны ажлын албаны зөвлөх Ж.Бямбадулам нар байлцав.
Хуулийн төслийг эцсийн хэлэлцүүлэгт бэлтгэсэн талаарх ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Р.Гончигдорж танилцуулав.
Танилцуулгатай холбогдуулан Улсын Их Хурлын гишүүн Г.Уянгын тавьсан асуултад Улсын Их Хурлын гишүүн Р.Гончигдорж хариулж, тайлбар хийв.
Байнгын хорооын дарга, Улсын Их Хурлын гишүүн Д.Батцогт Монгол хэлний тухай хуулийг хэлэлцүүлэгт бэлтгэх үүрэг бүхий ажлын хэсгийн гаргасан зарчмын зөрүүтэй саналын томьёоллоор санал хураалт явуулав.
Д.Батцогт: 1.Төслийн 20.2.2 дахь заалтыг бүхэлд нь хасах гэсэн саналыг дэмжье.

Зөвшөөрсөн

19

Татгалзсан

1

Бүгд


20

95,0 хувийн саналаар санал дэмжигдлээ.

Д.Батцогт: 2. “Кирил болон үндэсний бичгээр хослуулан эсхүл дангаар нь бичиж хэвших ажлыг зохион байгуулах” гэж өөрчлөх гэсэн Улсын Их Хурлын гишүүн С.Одонтуяагийн гаргасан саналыг дэмжье.

Зөвшөөрсөн

16

Татгалзсан

4

Бүгд


20

80,0 хувийн саналаар санал дэмжигдлээ.
Төслийн 17.1.2 дахь заалтаас “хослуулан” гэснийг хасах саналтай холбогдуулан Улсын Их Хурлын гишүүн А.Бакей, С.Одонтуяа, Г.Уянга нар санал хэлэв.
Уг асуудлаар Улсын Их Хурлын гишүүн Г.Уянга уг асуудлаар цөөнх болов.
3.Төслийн 23.1.1 дэх заалтыг дараах байдлаар өөрчлөн найруулах:

“Энэ хуулийн 6.3, 7.2, 16.1.1, 16.2 дахь заалтуудыг зөрчсөн хуулийн этгээдийг нэг сарын хөдөлмөрийн хөлсний доод хэмжээг 10-15 дахин нэмэгдүүлсэнтэй тэнцэх хэмжээний төгрөгөөр торгоно.” гэсэн 3 дугаар саналыг дэмжье.
Зөвшөөрсөн

18

Татгалзсан

2

Бүгд


20

90,0 хувийн саналаар санал дэмжигдлээ.
Дээрх саналтай холбогдуулан Улсын Их Хурлын гишүүн Л.Энх-Амгаланийн тавьсан асуултад Улсын Их Хурлын гишүүн Р.Гончигдорж хариулж, тайлбар хийв.

4.Төслийн 7.5 дахь хэсгийг хасах гэсэн саналыг 2/3-ын саналаар дэмжих нь зүйтэй гэсэн саналыг дэмжье.
Зөвшөөрсөн

19

Татгалзсан

1

Бүгд


20

95,0 хувийн саналаар санал дэмжигдлээ.
5. Уг санал дэмжигдсэн тул төслийн 7.5 дахь хэсгийг хасах гэсэн саналыг дэмжье.

Зөвшөөрсөн

18

Татгалзсан

2

Бүгд


20

90,0 хувийн саналаар санал дэмжигдлээ.


6. 6.3.Төрөөс олгосон зөвшөөрлийн дагуу гадаад хэлээр сургалт явуулдаг болон гадаад хэл заах тусгай зөвшөөрөл бүхий ерөнхий боловсролын сургуулиас бусад ерөнхий боловсролын сургуульд гадаад хэлийг 5 дугаар ангиас эхлэн зааж болно гэсэн саналыг 2/3-ын саналаар дэмжих нь зүйтэй гэсэн саналыг дэмжье.
Зөвшөөрсөн

19

Татгалзсан

1

Бүгд


20

95,0 хувийн саналаар санал дэмжигдлээ.
7. Уг санал дэмжигдсэн тул 6.3.Төрөөс олгосон зөвшөөрлийн дагуу гадаад хэлээр сургалт явуулдаг болон гадаад хэл заах тусгай зөвшөөрөл бүхий ерөнхий боловсролын сургуулиас бусад ерөнхий боловсролын сургуульд гадаад хэлийг 5 дугаар ангиас эхлэн зааж болно гэсэн саналыг дэмжье.

Зөвшөөрсөн

16

Татгалзсан

4

Бүгд


20

80,0 хувийн саналаар санал дэмжигдлээ.

8. Улсын Их Хурлын гишүүн Л.Энх-Амгалангийн гаргасан 16.1 дэх заалтад бүх шатны боловсролын байгууллага дараах үүрэг хүлээнэ гэсэн саналыг 2/3-ын саналаар дэмжих нь зүйтэй гэсэн саналыг дэмжье.
Зөвшөөрсөн

18

Татгалзсан

1

Бүгд


19

94,7 хувийн саналаар санал дэмжигдлээ.

9. Уг санал дэмжигдсэн тул 16 дугаар зүйлийн гарчиг болон 16.1 дэх бүх шатны гэдгийг, 16.2 дахь боловсролын сургалтын байгууллага гэдгийг ерөнхий боловсролын гэж өөрчлөх гэсэн саналыг дэмжье.

Зөвшөөрсөн

18

Татгалзсан

1

Бүгд


19

94,7 хувийн саналаар санал дэмжигдлээ.
Улсын Их Хурлын гишүүн А.Бакейгийн хуулийн төсөл санаачлагчаас нэрээ татах хүсэлт гаргасныг Байнгын хорооны дарга, Улсын Их Хурлын гишүүн Д.Батцогт уншиж танилцуулав.

Байнгын хорооноос гарах танилцуулгыг Улсын Их Хурлын гишүүн Р.Гончигдорж Улсын Их Хурлын чуулганы нэгдсэн хуралдаанд  танилцуулахаар тогтов.

Хуралдаан 11 цаг 38 минутад өндөрлөв.
Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ ДАРГА
Д.БАТЦОГТ

Тэмдэглэл хөтөлсөн:

ПРОТОКОЛЫН АЛБАНЫ ШИНЖЭЭЧ






Б.БАТГЭРЭЛ
УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ БАЙНГЫН ХОРООНЫ 2015 ОНЫ 02 ДУГААР САРЫН 12-НЫ ӨДРИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Д.Батцогт: -Гишүүдийн өглөөний амгаланг айлтгая. Төрийн байгуулалтын байнгын хороо, Нийгмийн бодлого, боловсрол, соёл, шинжлэх ухааны байнгын хорооны хамтарсан хуралдаан эхэлж байна.


Ирвэл зохих 37 гишүүнээс 19 гишүүн ирсэн. Ирц хүрсэн учраас хурлаа эхэлье.


Өнөөдрийн хэлэлцэх асуудал нэг байгаа. 


Монгол хэлний тухай хуулийн төслийн эцсийн хэлэлцүүлгийг явуулна.

Хэлэлцэх асуудалтай холбоотой саналтай гишүүд байна уу?

-Алга байна.

Хэлэлцэх асуудлаа баталъя.

19 гишүүн оролцож, 12 гишүүн зөвшөөрч, 63,2 хувийн саналаар баталлаа.

Монгол хэлний тухай хуулийн эцсийн хэлэлцүүлгийг явуулъя.
Ажлын хэсгийн танилцуулгыг ажлын хэсгийн ахлагч Гончигдорж гишүүн танилцуулна.

Р.Гончигдорж: -Эрхэм гишүүдийн энэ өглөөний амар, амгаланг айлтгая.

Монгол хэлний тухай хуулийн эхний хэлэлцүүлгийг хийгээд эцсийн хэлэлцүүлэг хийхээр Төрийн байгуулалтын болон Нийгмийн бодлого, боловсрол, соёл, шинжлэх ухааны байнгын хороонд шилжүүлсний дагуу энэ хооронд хоёр чиглэлээр, Улсын Их Хурлын даргын чиглэл болгосон асуудлаар болон төсөв, хөрөнгийн нэмэлт шаардлага зайлшгүй гарах учир шалтгааны үүднээс, мөн хуулийг одоо үйл ажиллагаагаа хэрэгжүүлж байгаа байдлыг хөндөхгүйгээр цааш нь үргэлжлүүлэх гэсэн ийм хэдэн зарчим дээр ажлын хэсэг санал хураалгах саналуудыг бэлтгэж оруулж ирсэн.
Их Хурлын даргаас чиглэл өгсний дагуу төслийн 20.2.2 дахь заалтыг бүхэлд нь хасах ийм саналыг оруулж байгаа. Энэ нь иргэд монгол хэлний хэм хэмжээ зөрчигдсөн тухай асуудлаар зохих байгууллагад мэдээлэх гэсэн энэ зүйлийг нэгдүгээр хэлэлцүүлгийн үед Их Хурлын дарга үүнийг хасах чиглэлтэйгээр хоёрдугаар хэлэлцүүлэг дээрээ яриарай гэсэн. Тийм учраас хасах гэсэн саналаар орууллаа.

Мөн 17.1.2 дахь заалтаас хослуулан гэж, байгууллагын хаяг болон бүх юун дээр “кирил болон үндэсний бичгийг хослуулан” гэдгийг “үндэсний болон кирил бичгийг хэрэглэх ажиллагааг хэвшүүлнэ” гэсэн тэр хэлбэрт нь оруулахаар.

Дараа нь шийтгэлийн, хариуцлагын асуудал дээр байсан. Хариуцлагын асуудал дээр бид чуулган дээр, нэгдүгээр хэлэлцүүлэг дээр үйл ажиллагааны эрхийг нь хасах тухай тэр заалтыг бүхэлд нь хассан. Тэгээд үлдэж байгаа заалтаа ерөнхий байсан учраас олон маргаануудыг, зүгээр нэг жижиг зөрчил дээр иргэн хүн хүртэл торгуулчих юм шиг ийм ойлголтууд байсан. Тийм учраас яг тодорхой заалттайгаар энэ хуулийн 6.3, 7.2, 16.1.1, 16.2 заалтуудыг зөрчсөн хуулийн этгээдийг 1 сарын хөдөлмөрийн хэмжээний доод хэмжээг 10-15 дахин нэмэгдүүлсэн хэмжээний төгрөгөөр торгоно гэж ингэж томьёолж оруулсан. Энд албан тушаалтан хамаарах зүйлүүд биш. Яг хуулийн этгээдүүдээр холбоотой. Энэ санкц нь өндөр хэмжээнд 15-20 гэсэн байсныг 10-15 болгосон /ингэж буулгах саналаар/.
Өөр нэг санал бол 7.5 дугаар /хуучин текстээр 7.6/ заалтыг 2/3-ын санал хураалтаар хасах энэ саналыг Байнгын хорооны эрхэм гишүүдийг шийдэж өгөөч ээ гэсэн ийм саналыг оруулж байгаа юм. Энэ бол ямар заалт байгаа вэ гэхээр Монгол Улсын иргэний үнэмлэх, төрсний болон гэрлэлтийн гэрчилгээ, боловсролын баримт бичиг кирил болон үндэсний бичгээр давхар хэрэглэнэ гэж байгаа юм.
Гэтэл өнөөдөр бидний хэрэглэж байгаа иргэний үнэмлэх дээр энэ давхар хэрэглэгдээгүй, мөн гэрчилгээн дээр давхар хэрэглэгдээгүй. Энэ нь эргээд бүх иргэний үнэмлэхийг солих ажиллагаа руу орно. Энэ бол нэлээн хэдэн тэрбум төгрөгөөр яригдах ийм зардлын зарцуулалт гарч ирэх болчихоод байгаа юм. Тийм учраас энэ 7.6 дугаар заалтаа 2/3-ын саналаар хасъя.

Өөр нэг асуудал бол 6.3 дээр гарч байгаа юм. 6.3 дээр төрөөс олгосон зөвшөөрлөөр гадаад хэл дээр сургалт явуулдаг сургууль бол 5 дугаар ангиас эхлэн гадаад хэлийг зааж болно гэсэн хязгаарлалтад хамаарахгүй гэж зааж оруулсан. Гэтэл өнөөдөр мөн хэдийгээр гадаад хэлээр сургалт явуулдаггүй ч гэсэн гадаад хэлний сургалтыг бага ангиас нь явуулах тусгайлсан зөвшөөрлийг авсан сургуулиуд бол хувийн сургуулиуд. Эдгээрийн хувьд өнөөгийн байгаа нөхцөлийг нь шууд хуулиар хязгаарлах. Нэг утгаар бизнесийн хязгаарлалт, нөгөө утгаар үйл ажиллагааны эцэг, эх сургуулийн хооронд нэгэнт байгуулсан гэрээний дагуу үргэлжилж байгаа учраас энэ дээр нь бид нар өөрчлөлт оруулаад төрөөс олгосон зөвшөөрлийн дагуу гадаад хэлээр сургалт явуулдаг болон тусгай зөвшөөрлийн дагуу гадаад хэл заадаг ерөнхий боловсролын сургуулиас бусад ерөнхий боловсролын сургуульд гадаад хэлийг 5 дугаар ангиас эхлэн зааж болно гэж. Хуульд “зааж болно” гэдгээр томьёолоорой гэсэн. Яагаад гэвэл орос хэл асуудлыг нь заавал заа гэдэг харилцаа бол Боловсролын тухай хуулиараа гадаад хэл заах харилцаагаар орно. Энд бол монгол хэлнийхээ зүгээс харилцаагаа зохицуулж байгаа учраас зааж болно гэж ингэж гаргаж байгаа юм.
Бүр цаад агуулгаараа бол төрөөс суурь боловсрол, ерөнхий боловсролыг үнэ төлбөргүй олгоно гэдэг тэр төрийн хариуцаж байгаа хэсэг дээр тэр үүргийг биелүүлж байгаа тэр сургуулиудын сургалтын төвшинд нь бид нар 5 дугаар ангиас эхлэн гадаад хэлийг зааж болно гэж. Чөлөөтэйгөөр төлбөрөө төлөөд бусад сургуулиудад тусгай гадаад хэлний сургалт явуулах зөвшөөрөл авчихсан үйл ажиллагаа явуулдаг газрууд нь бол энэ хамаарахгүй байхаар. Тэнд төлбөрөө төлөөд төлбөрийн харилцаагаар яваад өгдөг. Энэ бол чөлөөтэй байж байг гэсэн ийм байдлаар 2/3-оор хоёр санал хураалгая гэсэн ийм саналыг та бүхэнд толилуулж байгаа юм. Анхаарал тавьсанд баярлалаа.

Д.Батцог: -Гончигдорж гишүүнд баярлалаа.
Ажлын хэсгийн танилцуулгатай холбогдон асуулт асуух гишүүдийн нэрийг авъя.

-Уянга гишүүнээр тасаллаа. Уянга гишүүн асууя.

Г.Уянга: -Би 6.3-ыг санал болгосон. Тэгээд чуулган дээр 2/3-оор босгож ирэх заалтаар орсон юм байна. Гэхдээ яг таны хэлж байгаа, Гончигдорж даргын сая томьёолсон томьёоллоор гадаад хэлээр сургалт явуулдаг ерөнхий боловсролын сургууль, тусгай зөвшөөрөл авсан гадаад хэл заах эрхтэй тэр сургуулиудаас бусад ерөнхий боловсролын сургуульд гадаад хэлийг 6 дугаар ангиас гэсэн саналыг оруулаад байгаа юм.

Энэ бол зүгээр л дотоодын ерөнхий боловсролын энгийн сургуулиудад гэсэн үг шүү дээ. Яг энэ дээр 5 дугаар ангиас гадаад хэл зааж байгаа туршлага бас бага юм билээ. Багш нарын дутагдалтай байдлаас болоод. Тэгэхээр нэгэнт бид нар одоо энэ хууль дээрээ монгол бичгийг, үндэсний бичгийг нь 6 дугаар ангиас эхэлж заахаар оруулж байгаа юм чинь одоо бага боловсролын төвшинд буюу 5 дугаар ангид тэр гадаад хэлийг заахыг нь бүр болихоор энэ хуульдаа хийчихвэл яасан юм бэ? Тэртэй тэргүй боловсон хүчний дутагдалтайгаас болоод заахгүй байгаа. Тэгээд миний санал бол логик зөрчилд оруулахын тулд боловсролын энгийн сургуулиудад гадаад хэлийг 6 дугаар ангиас эхэлж заахаар ийм байсан юм. Уг нь 6 дугаар ангиас байх аа. Эсвэл та бяцхан андуурал гарсан уу, үгүй юу?
Д.Батцогт: -Өнөөдөр бас ажлын хэсэгт Төрийн хэлний зөвлөлийн ажлын албаны дарга Ж.Нэргүй оролцож байна. Гончигдорж гишүүн асуултад хариулъя.

Р.Гончигдорж: -Уянга гишүүн ээ, ийм юм. Миний “заана” гэдгийг “зааж болно” гэдэг үгээр орлуулж байгаа нь таны яг саяынх чинь хамаарчихаж байгаа юм. Хэрэв Боловсролын яам ерөнхий боловсролынхоо сургуулийнхаа хөтөлбөрт 6-аас заана гэвэл энд зөрчилдөхгүй. 5 дугаар ангиас нь эхлэн зааж болно гэж байгаа юм. Харин 5 дугаар ангиас өмнө болохгүй шүү гэж. Эсвэл боловсролын яам шийдвэрээ гаргаад 6 дугаар ангиасаа гэвэл энэ хуультай зөрчилдөхгүй. Тийм учраас энд заана гэж хатуу заасан нь бид өөр харилцаа руу хэт хөл дүрчихээд байгаа юм. Тийм учраас зааж болно гэвэл Уянга гишүүний саяынх хамраад орчихож байгаа. 

Уянга гишүүн саяын асуудлаа хаана ярих вэ гэхээр Боловсролын яам, ерөнхий боловсролын сургуулийн стандарт тогтоодог тэр газар руу 6 дугаар ангиасаа гадаад хэлийг заая гэдэг ийм журмыг бий болгоё гэсэн асуудлаа тавиад тэр зохих газрууд нь 6-аас гэвэл энэ хуультай зөрчилдөхгүй үлдчихэж байгаа юм.

Энд заана гэдэг харилцааг хэлчихээр яг Уянга гишүүний эмзэглээд байгаа асуудал ороод ирж байгаа байхгүй юу. Тийм учраас би “зааж болно” гэдгээр оруулбал Уянга гишүүний саналыг хамарчихжээ гэж үзэж байгаа юм.

Д.Батцогт: -Хувийн сургуулиудын холбооноос нэг бичиг ирсэн, санал ирсэн байгаа. Тэр санал чинь үүнд орчихож байгаа юу?

Р.Гончигдорж: -Орж байгаа.

Д.Батцогт: -Уянга гишүүн тодруулъя.

Г.Уянга: -Харин тийм. Би ойлгоод байгаа л даа. Одоо Боловсролын тухай хуульд яг ийм заалт байгаа юм. Гадаад хэлийг 5 дугаар ангиас эхлэн зааж болно гээд. Тэгэхээр бид Боловсролын тухай хуулийг ч гэсэн өнөөдрийн практик бол ерөнхий боловсролын сургууль. Бид нар энд гадаад хэлээр заадаг мундаг өндөр төлбөртэй тэр бүх сургуулиудыг хасаад, жирийн сургуулиудын тухай л ярьж байна шүү дээ. Тэр хүрээнд л байхгүй юу. Ядаж тэр хүрээнд бид нар нэг дэвшил гаргаад, бага боловсролын төвшинд гадаад хэл заахгүй байх юмыг хийчих бололцоо үүгээр байгаад байгаа юм л даа.
Одоо манай 5 дугаар ангид тэр сургуулиудад гадаад хэл заадаг ч юм байхгүй. Харин үүнтэй уялдаад Боловсролын тухай хуулийн 5 дугаар ангиас эхлэн гадаад хэл зааж болно гэдгийг 6 болгож хувиргах бол энд Боловсролын яамтай ярихад ч гэсэн том зөрчил гарахааргүй байгаа юм. Тэнд зохион байгуулалтын зөрчил ч гарахгүй. Угаасаа гадаад хэлний багш дутагдалтай байдаг учраас 5 дугаар ангиас заадаг ч үгүй. Тэгэхээр бид нар ядаж агуулгын, үзэл санааны өчүүхэн ч гэсэн.
Д.Батцогт: -Гончигдорж гишүүн хариулъя.

Р.Гончигдорж: -Баярлалаа. Уянга гишүүн ээ, одоо бид, энэ хуулийн харилцааны зохицуулалт бол монгол хэл бичгийн харилцаагаа зохицуулж байгаа. Энэ заалтыг энэ хуульд яагаад оруулсан бэ гэхээр ерөнхийдөө нийтлэг агуулгын хүрээндээ хүүхдийг монгол хэлээ харьцангуй төвшинд сурч мэдсэнийх нь дараа гадаад хэлийг заах хэрэгтэй юм гэж. 

Өөрөөр хэлбэл, монгол хэлээ эзэмшүүлэх, монгол хэлээ монгол хүний хувьд өөртөө бүрэн суурьшуулах энэ харилцааг нь бид нар хамгаалах үүднээс гадаад хэлийг үүнээс дотогш заахыг нийтлэг сургуулиуддаа бид зөвшөөрөхгүй гэсэн харилцаа юм. Бүр, энэ хичээлийг 5 дугаар ангиас өмнө зааж болохгүй гэсэн үг байхгүй юу. Тэгэхээр таных 6 гэж байгаа бол үүнтэй бүр нийцээд байгаа юм.

Таны хэлж байгаа харилцаа бол өөр хуулийн харилцаа. Ямар хуулийн харилцаа вэ гэхээр Боловсролын тухай хууль, боловсролын хөтөлбөрийн тухай, агуулгын тухай харилцаанд ордог заалт. Биднийх бол монгол хэл гэдэг тэр үүднээсээ зохицуулж байгаа харилцааны хууль дотроо үүнээс өмнө заахгүй юм шүү, харин үүнээс хойш зааж болно гэдэг ийм харилцааг нь зохицуулж байгаа болохоор таны хэлж байгаа 6 дугаар ангиас нь заана гэдэг үгийн харилцааг энд оруулбал хууль өөрийнхөө зохицуулахгүй харилцаа руу хальтарч ороод байгаа байдал үүсгэж байгаа юм. 

Та хууль санаачлаад Ерөнхий боловсролын тухай хуульд ерөнхий боловсролын суурь агуулга дотор 6 дугаар ангиас нь гадаад хэлийг заана гэж ингэж оруулъя гээд хуулийн өөрчлөлтийг өөр хуулиудаар оруулаад явах боломжтой. Тэр боломжийг нь хаахгүйн тулд, хууль хоорондын зөрчил үүсгэхгүйн тулд харин 5 дугаар ангиас эхлэн заана гэж хатуу тогтоосон юм шиг биш, 5 дугаар ангиас эхлэн зааж болно гэж.
Д.Батцогт: -Гишүүд асуулт асууж хариулт авлаа.
Одоо асуулт асууж дууссан учраас ажлын хэсгээс ирүүлсэн зарчмын зөрүүтэй саналуудаар санал хураалт явуулъя.

Улсын Их Хурлын чуулганы хуралдааны дэгийн тухай хуулийн 23.2.1-д нэгдсэн хуралдаанаар анхны хэлэлцүүлэг явуулах үед төслийн зарим зүйл, заалтыг гүйцээн боловсруулах чиглэл хуралдаан даргалагчаас өгсөн бол гэж заасан байдаг. Энэ дагуу чиглэл өгөгдсөн асуудлуудаар зарчмын зөрүүтэй саналууд орж ирж байгаа. 

-Тэмүүжин гишүүн санал хэлье.

Х.Тэмүүжин: -Түрүүчийн хамтарсан хурал дээр Хууль зүйн байнгын хороо нөгөө талд хуралдаад яг давхцаад байсан учраас би хариуцлагын хэсэг дээр тогтож сууж чадаагүй.

Хууль зүйн байнгын хорооны аж ахуйн нэгжийн үйл ажиллагаа эрхлэх зөвшөөрлийг халах, тэр хариуцлагыг халаач ээ гэдэг саналыг оруулж дурдчихаад гараад явсан. Одоо ингээд харахаар юу байна вэ гэхээр 8 дугаар бүлэг дээр Монгол хэлний хууль тогтоомжийг зөрчигчдөд хүлээлгэх хариуцлага гээд 23 дугаар зүйл бол өмнө нь миний санаж байгаагаар хуулийн төсөл өргөн баригдаад анхны хэлэлцүүлэг хийгдэж байхад тэр, тэр заалтыг зөрчсөн бол гэж байсан шиг санах юм.
Р.Гончигдорж:  -Тэр заалтууд өөрчлөгдсөн.

Х.Тэмүүжин: -6.3, 7.2 гээд одоо ингэж өөрчлөх гэж байна уу?
Р.Гончигдорж: -Тийм.

Х.Тэмүүжин: -Тэгэхгүй бол энэ өөрөө энэ хуулийг зөрчсөн бол гээд хэт ерөнхий гипотез тавиад тэгээд хариуцлага тооцчихоор хүн болгонд энэ хариуцлага үүрэгдчих гээд байгаа юм шиг харагдаад байгаа юм.

Д.Батцогт: -Санал хураалтуудаа явуулж эхэлье.

1.Төслийн 20.2.2 дахь заалтыг бүхэлд нь хасах.

Асуулттай гишүүн байна уу?

-Алга байна.

Дэмжье гэдгээр санал хураалт явуулъя.

20 гишүүн оролцож, 19 гишүүн зөвшөөрч, 95,0 хувийн саналаар 1 дүгээр санал дэмжигдлээ.

2.Төслийн 17.1.2 дахь заалтаас “хослуулан” гэснийг хасах.

Асуулттай гишүүн байна уу?

-Бакей гишүүн асууя.
А.Бакей: -17.1.2. Харьяа нутаг дэвсгэрийн хэмжээнд албан байгууллага, гудамж талбайн нэр хаягийг кирил болон үндэсний бичгээр хослуулан бичиж хэвших ажлыг зохион байгуулах.

Хослуулан гэдгийг хасахаар аль нэгээр нь бичиж болно гэж ойлгож болох уу?

Р.Гончигдорж: -Тэгж ойлгож болно.

А.Бакей: -Тэгвэл аль нэгээр нь гэж шууд бичиж болохгүй юу.

Р.Гончигдорж: -Тэгэхээр бас тусгаарлал болчихож байгаа юм.

А.Бакей: -Аль нэгээр нь гээд ойлгомжтой бичиж болохгүй юу? Кирил, эсвэл үндэсний бичгээр гэж?

Д.Батцогт: -Ажлын хэсэг саналаа хэлчих.

Р.Гончигдорж: -Үүнийг тэгж ойлгохгүйгээр, кирил болон үндэсний бичгээр бичиж хэвших ажлыг зохион байгуулах гэж байгаа юм. Тэгэхээр энэ бол “хослуулан” гэдгийг бид нар эндээс хасаж байгаа нь юу гэсэн үг вэ гэхээр давхар бичиж болно, дан кирилээр нь ч бичиж болно, эсвэл дан үндэсний бичгээрээ ч бичиж болно. Энэ гурван хувилбарыг гурвууланг нь багтааж байгаа гэж ойлгоно.
Үүнийг би энэ протоколдоо чанга тусая, чуулганы хуралдаанд ч гэсэн тайлбартаа тэгж тусгая. Тэгээд дараа нь хуулийг хэрэглэхдээ ингэнэ. “эсвэл” гэдгийг “аль нэг” гэдгээр ойлгодог ойлголт болчихдог шүү дээ. Гэтэл зарим газар үүнийгээ хоёулангаар нь бичье гэдэг хүслээрээ бичиж болох хувилбар юм. Гурван хувилбарын аль, аль нь болно гэдэг агуулгаар.
Д.Батцогт: -Ойлгомжтой. Санал хураалт явуулъя.
-Гончигдорж гишүүн.

Р.Гончигдорж: -Хуулийнхаа нэр томьёо руу оръё. Үүнийгээ ингэе. Нэр хаягийг монгол бичгээр бичиж хэвших ажлыг зохион байгуулна. Монгол бичиг гэдэг хуулийнхаа томьёоллыг хар. Монгол бичиг гэдгийн дор кирил болон үндэсний бичгээ ойлгоно гэсэн хуулийн томьёолол байгаа. Тийм учраас хэлээр бичнэ гэдэг бол өөр асуудал. Хэлээр латинаар дуудлагаар нь бичиж болох байхгүй юу. Тийм учраас үүнийг “харьяа нутаг дэвсгэрийн хэмжээнд албан байгууллага, гудамж талбайн нэр хаягийг монгол бичгээр бичиж хэвших ажлыг зохион байгуулна” гэх. Хуулийнхаа нэр томьёог хар даа.

Д.Батцогт:  -Гишүүд нэрээ өгье. 

-Одонтуяа, Бакей, Уянга гишүүн.

А.Бакей: -Нэр томьёон дээр бол монгол бичиг гэдгийг зөвхөн үндэсний монгол бичиг гэж томьёолсон байна. Кирил байхгүй байна шүү дээ. 4.1.3 дээр байгаа.
Р.Гончигдорж: -Тамгын газрын ажилтнууд бас ажилласан шиг ажилламаар байгаа юм. Энэ нэр томьёог оруулж ирээд “монгол” гэдэг тодотгол болгоныг хасна гэсэн. Энэ 4 дээр “монгол” гэдэг тодотголыг хасаагүйгээс яг ийм юм үүсэж байгаа шүү. Үндэсний бичиг гэж уламжлалт монгол бичгээ хэлнэ гэж байгаа юм. Тэгэхгүй бол үндэсний монгол бичиг гэдэг тэр үгийг хасаагүйгээс будлиан үүсэж байгаа юм. Түүний “монгол” гэдэг үгийг хасна шүү.
Ц.Оюунгэрэл: -“монгол бичгээр” гэдгийг “монгол хэл бичгээр” гэх юм байна. Яагаад гэвэл хуульдаа монгол хэл бичиг.

Р.Гончигдорж:  -Үгүй ээ, энд бичгийн харилцаа, хэлний харилцаа хоёроо салгаж ярьж байгаа шүү дээ.

Д.Батцогт: -Одонтуяа гишүүн.

С.Одонтуяа: -Ийм асуудал байна. Энэ хуулийг иргэд дийлэнхдээ дэмжиж байгаа. Гэхдээ нэг, хоёр заалт бид нарт сайн ойлгогдохгүй байгаа юм чинь иргэдэд бас ойлгомжгүй байгаад байгаа юм. Энэ хууль олон жилийн эрдэмтдийн хүч хөдөлмөр шүү дээ. Энэ чинь ирээдүйгээ бодсон маш чухал хууль. Санаачлагчид ч гэсэн энэ дээр ач холбогдол өгч байгаа. Нэг жижиг ойлголт буруугаас болоод энэ хуулийн нэр хүнд унаж болохгүй юм. Тэгэхээр хууль ойлгомжтой байх ёстой.Түүнийг дагаад улс төр явдаг байхгүй юу. Тийм учраас маш ойлгомжтой зааж байгаа юм. Бид нар бүгдээрээ гараад тайлбарлаж чадахгүй шүү дээ. Тиймээс ойлгомжтойгоор, “хослуулан болон аль нэгээр бичихэд хэвшинэ” ч гэдэг юмуу. Ингэхэд хүн шууд уншаад ойлгоно. Манай хуулиуд дандаа ойлгомжгүйгээс болоод бүгд шүүх дээр асуудал үүсдэг шүү дээ. “Хослуулан болон аль нэгээр бичиж болно” гээд, 1 дүгээр ангийн хүүхэд уншихад ч ойлгомжтой биччих л дээ.
Д.Батцогт: -Ажлын хэсэг Одонтуяа гишүүний томьёоллыг хүлээж авч байна уу?
Р.Гончигдорж: -Тэгье.

Д.Батцогт: -Уянга гишүүн.

Г.Уянга: -Одоо санал хураалгах гэж байгаа санал дотор кирил болон “үндэсний бичгээр хослуулан” гэдгийн “хослуулан” гэдгийг л бид нар авч хаях гээд байна шүү дээ.

Би бодохдоо юу гэж бодож байна вэ гэвэл, үүний зорилго бол бид үндэсний бичгээ хэрэглээнд хэвшүүлэх гээд, ядаж албан бичгийн хаягийг үндэсний бичгээр, ямар нэгэн хэмжээгээр үндэсний бичиг байж байг гэдэг санааг хэлэх гээд байгаа шүү дээ. Гэхдээ энэ бол хэзээ ч дангаараа бичихгүй юм. Кирил болон үндэсний бичгээр, аль нэгээр нь юмуу хослуулан гэхээр үндэсний бичгийг хүмүүс кирилээрээ бичнэ л дээ.

Миний санаа бол үнэхээр л бид үндэсний бичгийг хэрэглээ болгох гэж, хэвшил болгох гэж зорьж байгаа бол хаяг төдийд, энэ уг нь “кирил болон” гэдгээ “хослуулан” гэдэгтэй хасаад, “үндэсний бичгээр бичиж хэвших ажлыг зохион байгуулна” гэдэг бол заавал ч гээд байгаа биш. Ер нь үндэсний бичгийг хэвшүүлэх гэж байгаа л бол ийм заалт байх ёстой гэж би бодож байна. Тэгээд ямар ч гэсэн хуулийн зорилгод нийцэж байгаа учраас.

Хэрвээ бид яг саяын томьёоллоор оруулбал үндэсний бичгээр бичихгүй ч байж болохоор. Хүнийг 10, 20 мянган төгрөгийн хаяг хийлгэхээс нь болоод бичиж болохоор. Үүнийг хэвшүүлж болохооргүй болчих нь хуулийнхаа заалтын яг хэвшүүлэх тэр зорилгоос хазайж байгаа юм. Би үүнийг “кирил болон хослуулан” гэдгийг хасаад үндэсний бичгээр бичиж хэвших ёстой гэдэг ийм заалтаа л оруулах ёстой гэж бодож байна. Энэ бол хуулийн зорилгод нь бүрэн нийцэж байгаа. Бид саяын томьёолол бол зорилгоосоо хазайгаад, үүнийгээ ухралтын маягтай, айсан ч юмуу, арай л буруу заалт орох гээд байгаа юм шиг санагдаад байна. Тэгээд олонхоороо санал хураагаад шийднэ биз дээ.

Д.Батцогт: -Гончигдорж гишүүн.

Р.Гончигдорж: -Уг нь яг тэг дундуур нь явах нь бол “монгол бичгээр” гэхээр л болж байгаа юм. Одонтуяа гишүүнийхээр хэлж болно. “Кирил, үндэсний бичгийн аль нэгээр болон хослуулан хэрэглэх, хэвших.”
Д.Батцогт: -Би нэг саналын томьёолол уншъя.

2 дугаар саналаар, төслийн 17.1.2 дахь заалтыг хослуулан гэдгийн урд “аль нэгээр, эсвэл” гэж нэмэх. Ийм томьёоллоор болж байна уу?

Төслийн 17.1.2 дахь заалтыг хослуулан гэдгийн өмнө “аль нэгээр, эсвэл” гэж нэмэх, “бичгээр гэдгийг “бичгийн” гэх. 

2 дахь саналаар ажлын хэсэг дахиад томьёолол бичээдэх. Тэр хооронд дараагийн саналаар санал хурааж байя. Хэлний талаас нь та нар үзээдэхээч. 

Энд цөөнх болох дэг байгаа юу?

-Уянга гишүүн цөөнх боллоо шүү.

Ажлын хэсэг саяын саналыг эцсийн санал хураалгах томьёоллоор найруулаадах. Тэр болтол 3 дугаар саналаар санал хураалт явуулъя.

3.Төслийн 23.1.1 дэх заалтыг дараах байдлаар өөрчлөн найруулах:

“Энэ хуулийн 6.3, 7.2, 16.1.1, 16.2 дахь заалтуудыг зөрчсөн хуулийн этгээдийг нэг сарын хөдөлмөрийн хөлсний доод хэмжээг 10-15 дахин нэмэгдүүлсэнтэй тэнцэх хэмжээний төгрөгөөр торгоно.”

Асуулттай гишүүн байна уу?

-Уянга гишүүн.

Г.Уянга: -Би түрүүчийн 6.3 дээр өөрчлөлт оруулъя гээд байгаа нь зарчмын санал юм. Энэ дээр бас цөөнх болж үгээ хэлмээр байна. Ер нь бид нар үндэсний бичгийг 6 дугаар ангиас заахаар яг энэ хуульд оруулж байгаа. Би өмнө нь чуулган дээр ч хэлж байсан. Манай ерөнхий боловсролын, суурь боловсролын төвшинд бага боловсрол буюу суурь боловсрол, тэгээд дунд, ахлах анги гээд шаталж хувааж байгаа. Бид нар дунд ангиас эхэлж үндэсний бичиг үсгийг нь дунд ангиасаа үзэж байгаа мөртлөө гадаад хэлийг 5 дугаар ангиас зааж болох эрх олгож байгаа нь, энэ хоёр хоорондоо жаахан зөрчилдөж байгаа юм.

Бид нар нэгэнт ингэж байгаа юм чинь нэг анги дээшлүүлээд гадаад хэлийг 6 дугаар ангиас нь яг адилхан зааж байх. Суурь боловсролын төвшинд гадаад хэл үздэггүй байх, монгол  хэлээ, дүрмээ бүгдийг нь үзэж дуусаад уран зохиол руугаа ямар ч гэсэн ороод жаахан явж байгаад гадаад хэлийг 6 дугаар ангиас, дунд боловсролоос сонголттойгоор үзэж болох ийм л санал, санаачилгыг гаргасан. Тэгээд тусдаа хууль гэж барьж гүйлгүй, нэгэнт хуулийн төсөл санаачлагдаж байгаа, тэгээд ийм том агуулгатай Монгол хэлний тухай хууль орж байгаа дээр энэ заалтыг оруулъя гэж бодсон юм. 
Бид нар ингэвэл уг нь Монгол хэлний тухай хууль баталж байгаагийн логик зөрчил уг нь байхгүй болох юм. Энэ бол үндэсний бичиг, соёлоо хадгалах хүрээнд л хийж байгаа бид нарын алсыг харсан хуулийн нэг гэж ингэж ойлгож байгаа. Тэгээд энэ маань дэмжигдэхгүй юм шиг байна. Би ямар ч гэсэн цөөнх болж саналаа хэлье, протоколд тэмдэглүүлье гэж бодож байна. Чуулган дээр бас энэ заалттай холбоотой саналаа хэлмээр байна.

Д.Батцогт: -Энх-Амгалан гишүүн.

Л.Энх-Амгалан: -6.3 гэхээр төрөөс олгосон зөвшөөрлийн дагуу гадаад хэлээр сургалт явуулдаг ерөнхий боловсролын сургуулиас бусад ерөнхий боловсролын сургуульд гадаад хэлийг 5 дугаар ангиас эхэлж заана гээд. Тэгэхээр одоо торгууль, шийтгэл чинь хувийн гадаад хэл зааж байгаа сургуулиудад хамаараад явна гэсэн үг үү?
Хоёрдугаарт, 16.2-т байгаа юм. Эрх бүхий байгууллагын зөвшөөрлөөр гадаад хэлээр сургалт явуулдаг боловсролын сургалтын байгууллагад нэгэн адил хамаарна гэж байгаа юм. Тэгэхээр энэ чинь гадаад хэлний сургалт явуулдаг байгууллагуудыг бид үндэсний бичиг, уран зохиолын хөтөлбөр байхгүй юм байна гээд бас торгууль оноох юмуу?
Р.Гончигдорж: -Наадах чинь байх ёстой.
Л.Энх-Амгалан: -Тэгэхээр 16.2 чинь англи хэлний богино хугацааны сургалт явуулж байгаа бол.

Р.Гончигдорж: -Ерөнхий боловсрол олгодог сургууль байхгүй юу.
Л.Энх-Амгалан: -Тэгвэл үүнийгээ тодруулъя л даа. Гадаад хэлээр сургалт явуулдаг боловсролын сургалтын байгууллага гэж байна. Энэ чинь  гадаад хэлний сургалтын курсууд орно шүү дээ.

Д.Батцогт: -Ажлын хэсгийн ахлагч Гончигдорж хариулъя.

Р.Гончигдорж: -Гадаад хэлээр сургалт явуулдаг боловсролын байгууллага гэж байна шүү дээ. Гадаад хэлээр сургалт явуулдаг. Гадаад хэлний сургалт биш.
Л.Энх-Амгалан: -Гадаад хэлээр сургалт явуулдаг чинь бас гадаад хэлний сургалтын курсууд байгаа шүү дээ.

Р.Гончигдорж: -Тэгвэл “...явуулдаг ерөнхий боловсролын сургуулиуд хамаарна” гэж.

Д.Батцогт: -Яаж өөрчлөлт оруулах вэ?
Р.Гончигдорж: -Санал хураагаад 2/3-оор шийдье. Үүнийг анзаараагүй байна. Анхнаасаа тэгж автомат ойлгогдоод явсан юм. Боловсролын байгууллага гэдэг нь өргөтгөөд явчихна.

М.Батчимэг: -16.1 дээр бүх шатны боловсролын байгууллага гэхээр түүнийг бас тэгж ойлгох асуудал үүсэх үү. Дээд боловсрол, сургуулийн өмнөх боловсрол. Энэ бол Боловсролын яамнаас бүгд санал авсан л төсөл.

Р.Гончигдорж: -Бүх шатны боловсролын байгууллага гэдэг тэр хүрээн дотор жагсаалтаар юу орж байна вэ. Тэр нь өөрөө зөвхөн ерөнхий боловсролын сургуулийг хязгаарлачихаж байгаа юм. Тийм учраас дээд талдаа орчихсон учраас энэ тэгж ойлгогдохгүй. Үүнийгээ тэгээд томьёолчихъё. Энд ярьж байгаа боловсролын сургалтын байгууллагууд нь бүх шатны боловсролын байгууллага гээд нөгөө бүх шатны боловсролын байгууллагын тухай хууль гаргасан шүү дээ. Бага, анхан, дунд боловсролын байгууллагууд гээд, тэр хүрээгээрээ.

М.Батчимэг: -Дээд боловсрол чинь бас бүх шатандаа ороод явчихна. Энэ уг нь Боловсролын яам ажлын хэсэгт ороод саналаа өгсөн төсөл байгаа юм.
Х.Тэмүүжин: -Энэ бол цэвэр ерөнхий боловсрол руу хандах ёстой байхгүй юу.

Д.Батцогт: -Тэр өөрчлөлтийг хаана нь оруулах вэ?

М.Батчимэг: -Байнгын хорооны ажлын хэсэг тайлбар хийхгүй юу?
О.Баяраа: -Бүх шатных гэдэг бол ерөнхий боловсролынх. Бага, дунд, дээд шатны сургуулиуд.

Р.Гончигдорж:  -Энд бас хязгаарлаж байгаа юм байгаа. Сурагчдад монгол хэл, үндэсний бичиг, уран зохиолын хичээлийг эрх бүхий байгууллагаас баталсан хөтөлбөр, агуулга, стандартын дагуу тасралтгүй явуулах гэж байгаа юм. Энэ бас эрх бүхий байгууллагаас баталсан хөтөлбөр, агуулга, стандартын дагуу түүгээрээ хязгаарлаад бүх шатны боловсролын байгууллагууд гэдэг бол заримдаа энэ хөтөлбөр, агуулгад нь ороогүй газрууд байгаа шүү дээ. Ороогүй газар бол хамаарахгүй. 

Тэгээд хөтөлбөрийнхөө дагуу орсон газрууд ингэнэ. Энэ дагуу бас эрх бүхий байгууллагын зөвшөөрөл гадаад хэлээр сургалт явуулдаг боловсролын байгууллагад нэгэн адил хамаарна гэдэг нь энэ нь эрх бүхий байгууллагаас баталсан хөтөлбөр, агуулга, стандартын дагуу ингэж, ингэж заана шүү гэсэн энэ заалтын дагуу орж ирнэ гэсэн үг. Тийм учраас үүнийг тэр агуулгаар.

Д.Батцогт: -Санал хураах томьёолол чинь юу вэ?

Р.Гончигдорж: -Тэр агуулга энд хэрэггүй, үүнийгээ ингээд ойлголцчихъё.

Д.Батцогт: -Энх-Амгалан гишүүн ойлгосон уу?

Х.Тэмүүжин: -Гэхдээ л осолтой юм.

Д.Батцогт: -Эсвэл бүр төслөөрөө байвал яаж байна вэ?

Р.Гончигдорж: -Төслөөрөө хэвээр байхад бүх юм ойлгомжтой. Хоёр хашилт байна. Нэгдүгээрт нь, бүх шатны боловсролын байгууллага гээд, түүнийгээ Боловсролын хуулиар ойлгодог байгууллагууд. Хоёрдугаарт нь, энэ дотроосоо монгол хэл бичиг, уран зохиолын хичээлийг эрх бүхий байгууллагаас баталсан хөтөлбөр, агуулга, стандартын дагуу гэдэг нь ийм стандарт, агуулга тогтоогдчихсон гэсэн үг. Тэгээд энэ эрх бүхий байгууллага бол 16.1-ийн эрх бүхий байгууллагын зөвшөөрлөөр гадаад хэлний сургалт явуулдаг боловсролын сургалтын байгууллага нэгэн адил хамаарна гэж.

А.Бакей: -Энэ байгууллагуудад монгол хэл болон монгол бичгийг ямар хэлбэрээр яах гэсэн стандарт.

Д.Батцогт: -Санал хураалт явуулъя.

3 дугаар саналыг дэмжье гэдгээр санал хураалт явуулъя.
20 гишүүн оролцож, 18 гишүүн зөвшөөрч, 90,0 хувийн саналаар 3 санал дэмжигдлээ.

-2 дугаар саналын томьёолол эцсийн байдлаар гарсан уу?

2.Кирил болон үндэсний бичгээр хослуулан эсхүл дангаар нь бичиж хэвших ажлыг зохион байгуулах гэж өөрчлөх. 

-Аль аль нь орж байна. Тэгэхээр Уянга гишүүний санал бараг орчихож байгаа юм биш үү.

Санал хураалт явуулъя. Би дахиад уншъя.

2.Кирил болон үндэсний бичгээр хослуулан эсхүл дангаар нь бичиж хэвших ажлыг зохион байгуулах гэж өөрчлөх. 

Дэмжье гэдгээр санал хураалт явуулъя.

20 гишүүн оролцож, 16 гишүүн зөвшөөрч, 80,0 хувийн саналаар 2 дугаар санал дэмжигдлээ.

Х.Тэмүүжин: -Дангаар гэдэг үгийг хуульд хэрэглэж байсан тохиолдол байхгүй.

Д.Батцогт: -Дараагийн санал.

Төслийн 7.5 дахь хэсгийг хасах. 2/3-оор хасах юм байна.

Р.Гончигдорж: -2/3-оор санал хураая гэж санал хураалт явуулна.

Д.Батцогт: -Тэгвэл, санал хураахыг зөвшөөрье.

20 гишүүн оролцож, 19 гишүүн зөвшөөрч, 95,0 хувийн саналаар 2/3-оор дэмжигдсэн учраас төслийн 7.5 дахь хэсгийг хасах гэдэг санал хураалт явуулъя.

7.6. Монгол Улсын иргэний үнэмлэх, төрсний болон гэрлэлтийн гэрчилгээ, боловсролын баримт бичигт кирил болон үндэсний бичгийг давхар хэрэглэнэ гэдгийг хасах.

-Энх-Амгалан гишүүн тодруулъя.

Л.Энх-Амгалан: -Одоо боловсролын үнэмлэхүүд монгол бичгээр байдаг шиг санагдаад байна, хосолмол маягаар. Яг энэ заалтыг бид батлаад гаргахаар одоо мөрдөгдөж байгаа 12 дугаар анги төгсөж байгаа монгол бичгээр бичигдсэн боловсролын гэрчилгээнүүд чинь буцаад кирил болох юмуу?

А.Бакей: -Одоо байгаагаараа.

Л.Энх-Амгалан: -Одоо байгаагаараа үлдэх юмуу, ухралт болчихгүй биз?

Д.Батцогт: -Гончигдорж гишүүн хариулчих.

Р.Гончигдорж:  -Энэ заалт ороогүйгээрээ саяын одоо үндэсний бичгээр бичигдэж олгогддог баримт бичгүүдийг кирил болго гэсэн үг биш. Харин юу болоод байна вэ гэхээр иргэний үнэмлэх, бусад ингэж бичигддэггүй, бүх иргэнд байдаг баримт бичгийг хоёр бичгээрээ хослуулж бичих асуудал руу орчихоод байгаа юм. Тэр нь бүхэлдээ өөрчлөлтийн асуудал, хэдэн тэрбумын хөрөнгийн асуудал болчихоод байгаа юм.

Одоо нэгэнт заншчихсан баримт бичгүүд бол түүгээрээ л явж байна. Энэ бодлого нэгэнт гараад ирсэн учраас цаашдаа шинэ баримт бичгүүд гарахад магадгүй хоёр бичгээрээ байхаар байх гэсэн найдлага байна.

Д.Батцогт: -2/3-оор дэмжигдсэн учраас төслийн 7.5 дахь хэсгийг хасах гэдгийг дэмжье.

20 гишүүн оролцож, 18 гишүүн зөвшөөрч, 90,0 хувийн саналаар төслийн 7.5 дахь саналыг хасах санал дэмжигдлээ.

Дараагийн санал хураалт.


6.3.Төрөөс олгосон зөвшөөрлийн дагуу гадаад хэлээр сургалт явуулдаг болон гадаад хэл заах тусгай зөвшөөрөл бүхий ерөнхий боловсролын сургуулиас бусад ерөнхий боловсролын сургуульд гадаад хэлийг 5 дугаар ангиас эхлэн зааж болно.

Асуулттай гишүүн байна уу?

А.Бакей: -2/3-оор дэмжих.

Д.Батцогт: -Эхлээд 2/3-оор үүнийг дэмжих үү  гэдэг санал хураалт явуулах юм байна.

2/3-оор дэмжих үү гэдэг санал хураалт явуулъя.

20 гишүүн оролцож, 19 гишүүн зөвшөөрч, 95,0 хувийн саналаар дэмжигдлээ.

Тийм учраас 6.3-ийг ингэж найруулж байна.

Төрөөс олгосон зөвшөөрлийн дагуу гадаад хэлээр сургалт явуулдаг болон гадаад хэл заах тусгай зөвшөөрөл бүхий ерөнхий боловсролын сургуулиас бусад ерөнхий боловсролын сургуульд гадаад хэлийг 5 дугаар ангиас эхлэн зааж болно гэдгийг дэмжье гэсэн санал хураалт явуулъя.

20 гишүүн оролцож, 16 гишүүн зөвшөөрч, 80,0 хувийн саналаар дэмжигдлээ.

Энд хуулийн төсөл санаачлагчаас нэрээ татах гэсэн Бакей гишүүний бичиг байгаа. Түүнийг уншъя.

Миний бие зарим гишүүдтэй хамтран Монгол хэлний тухай хуулийн төслийг санаачилж 2014 оны 5 дугаар сарын 14-нд өргөн мэдүүлсэн билээ. Уг төслийг Улсын Их Хурлын чуулганы хуралдаанаар анхны хэлэлцүүлэг хийх үеэр миний баримталж байсан үзэл баримтлалаас зөрүүтэй зарим зарчмын санал хураалт дэмжигдсэн тул энэ хуулийн төслөөс нэрээ татаж байгаагаа мэдэгдэж байна. Улсын Их Хурлын гишүүн Бакей гэсэн ийм бичиг байна. Үүнийг танилцуулъя.

-Уянга гишүүн ээ, таны асуудал орчихсон юм чинь та цөөнх байхаа боливол яасан юм бэ?

Уянга гишүүн цөөнхөөрөө үлдлээ.

Энх-Амгалан гишүүний хэлж байгаа ерөнхий боловсролын сургууль гэдгийг оруулахын тулд 2/3-ын саналаар.

А.Бакей: -Бүх шатны биш.

Х.Тэмүүжин: -16 дугаар зүйлийн толгойг бүх шатны боловсролын байгууллага биш, ерөнхий боловсролын сургуулийн хүлээх үүрэг гэх.

Д.Батцогт: -16 дугаар зүйлийн бүх шатны боловсролын байгууллага гэдгийг ерөнхий боловсролын байгууллага гэж өөрчлөх гэсэн ийм санал гаргаж байна.

16.1 дээр бүх шатны боловсролын байгууллага дараах үүрэг хүлээнэ гэдгийг бас өөрчлөх юм байна. Энэ саналаар санал хураахын тулд 2/3-ын дэмжлэг авах ёстой. Тийм учраас санал хураах уу гэдгээр санал хураалт явуулъя.

19 гишүүн оролцож, 18 гишүүн зөвшөөрч, 94,7 хувийн санал хураалт явуулахыг дэмжлээ.

Одоо санал хураалт явагдана. 
16 дугаар зүйлийн гарчиг болон 16.1 дэх “бүх шатны” гэдгийг, 16.2 дахь “боловсролын сургалтын байгууллага” гэдгийг “ерөнхий боловсролын” гэж өөрчлөх гэснийг дэмжье гэдгээр санал хураалт явуулъя.

19 гишүүн оролцож, 18 гишүүн зөвшөөрч, 94,7 хувийн саналаар дэмжигдлээ.

Санал, дүгнэлт унших гишүүнийг Гончигдорж гишүүнээр томилж байна.

Өнөөдрийн хурал дууслаа. Гишүүдэд баярлалаа.
Бичлэг буулгасан:

ПРОТОКОЛЫН АЛБАНЫ ШИНЖЭЭЧ

